
08-09-2024 † ΚΥΡΙΑΚΗ 
 ΠΡΟ ΤΗΣ ΥΨΩΣΕΩΣ 

† Τὸ Γενέθλιον τῆς Ὑπεραγίας Δεσποίνης 
ἡμῶν Θεοτόκου καὶ ἀειπαρθένου Μαρίας. 

Ἦχος B΄. Ἑωθινὸν   IA΄. 
ΕΙΣ ΤΟΝ ΟΡΘΡΟΝ 

Μετὰ τὸν Ἑξάψαλμον,… 
Συναπτὴ μεγάλη καὶ ἡ Ἐκφώνησις 

Ὅτι πρέπει σοι πᾶσα δόξα… 
Ἦχος Β΄ 

Θεὸς Κύριος, καὶ ἐπέφανεν ἡμῖν, 
εὐλογημένος ὁ ἐρχόμενος ἐν 
ὀνόματι Κυρίου. 

Στίχ, α΄. Ἐξομολογεῖσθε τῷ 

Κυρίῳ, ὅτι ἀγαθός, ὅτι εἰς τόν 
αἰῶνα τό ἔλεος αὐτοῡ. 

Θεὸς Κύριος, καὶ ἐπέφανεν 
ἡμῖν…  

Στίχ, β΄. Πάντα τὰ ἔθνη ἐκύκλω-

σάν με, καὶ τῷ ὀνόματι Κυρίου 
ἠμυνάμην αὐτούς. 

Θεὸς Κύριος, καὶ ἐπέφανεν 
ἡμῖν… 

Στίχ, γ΄. Παρὰ Κυρίου ἐγένετο 

αὕτη, καί ἐστι θαυμαστὴ ἐν ὀφθαλ-
μοῖς ἡμῶν. 

Θεὸς Κύριος, καὶ ἐπέφανεν 
ἡμῖν…  

ΑΠΟΛΥΤΙΚΙΑ 
Ἀπολυτίκιον. Ἦχος Β́. 

Ὅτε κατῆλθες πρὸς τὸν θάνα-
τον, ἡ ζωὴ ἡ ἀθάνατος, τότε τὸν 
ᾍδην ἐνέκρωσας, τῇ ἀστραπῇ τῆς 
Θεότητος· ὅτε δὲ καὶ τοὺς τε-
θνεῶτας ἐκ τῶν καταχθονίων 
ἀνέστησας, πᾶσαι αἱ Δυνάμεις τῶν 

ἐπουρανίων ἐκραύγαζον· Ζωοδότα 
Χριστὲ ὁ Θεὸς ἡμῶν, δόξα σοι.   

Δόξα Πατρὶ... 

Ἀπολυτίκιον τῆς Θεοτόκου 

Ἦχος δ' 

Ἡ γέννησίς σου Θεοτόκε, χαρὰν 
ἐμήνυσε πάσῃ τῇ οἰκουμένῃ· ἐκ 
σοῦ γὰρ ἀνέτειλεν ὁ ἥλιος τῆς δι-
καιοσύνης, Χριστὸς ὁ Θεὸς ἡμῶν, 
καὶ λύσας τὴν κατάραν, ἔδωκε τὴν 
εὐλογίαν· καὶ καταργήσας τὸν 
θάνατον, ἐδωρήσατο ἡμῖν ζωὴν τὴν 
αἰώνιον. 

Καὶ νῦν...  
Ἀπολυτίκιον τῆς Θεοτόκου 

Ἦχος δ' 

Ἡ γέννησίς σου Θεοτόκε, χαρὰν 
ἐμήνυσε πάσῃ τῇ οἰκουμένῃ· ἐκ 
σοῦ γὰρ ἀνέτειλεν ὁ ἥλιος τῆς δι-
καιοσύνης, Χριστὸς ὁ Θεὸς ἡμῶν, 
καὶ λύσας τὴν κατάραν, ἔδωκε τὴν 
εὐλογίαν· καὶ καταργήσας τὸν 
θάνατον, ἐδωρήσατο ἡμῖν ζωὴν τὴν 

αἰώνιον 
Συναπτὴ μικρά καὶ ἡ Ἐκφώνησις 

  Ὅτι σὸν τὸ κράτος…    
ΚΑΘΙΣΜΑΤΑ ΑΝΑΣΤΑΣΙΜΑ 

Μετὰ τὴν ά Στιχολογίαν. 
Ἦχος Β΄ 

Ὁ εὐσχήμων Ἰωσήφ, ἀπὸ τοῦ 
ξύλου καθελὼν τὸ ἄχραντον σου 
Σῶμα, σινδόνι καθαρᾷ, εἱλήσας καὶ 
ἀρώμασιν, ἐν μνήματι καινῷ κη-
δεύσας ἀπέθετο. ἀλλὰ τριήµερος 
ἀνέστης Κύριε, παρέχων τῷ κόσµῳ 
τὸ µέγα ἔλεος. 

Δόξα Πατρί…  

Ταῖς μυροφόροις Γυναιξί, παρὰ 
τὸ μνῆμα ἐπιστάς, ὁ Ἄγγελος 
ἐβόα· Τὰ μύρα τοῖς θνητοῖς ὑπάρ-
χει ἁρμόδια, Χριστὸς δὲ διαφ-
θορᾶς ἐδείχθη ἀλλότριος, ἀλλὰ 
κραυγάσατε· Ἀνέστη ὁ Κύριος, 
παρέχων τῷ κόσμῳ τὸ μέγα ἔλεος. 

Καὶ νῦν…  
Μετὰ τὴν α΄ Στιχολογίαν,  



08-09-2024 ΟΡΘΡΟΣ ΚΥΡΙΑΚΗΣ ΠΡΟ ΤΗΣ ΥΨΩΣΕΩΣ  ΗΧΟΣ B΄ 

2 
 

Κάθισμα τῆς ἑορτῆς.  

Ἦχος δ'  

Κατεπλάγη Ἰωσὴφ 

Ἀναβόησον Δαυΐδ, τὶ ὤμοσέ σοι 
ὁ Θεός; Ἅ μοι ὤμοσε φησί, καὶ 

ἐκπεπλήρωκεν ἰδού, ἐκ τοῦ καρ-
ποῦ τῆς κοιλίας μου δοὺς τὴν Παρ-
θένον· ἐξ ἧς ὁ πλαστουργός, Χρι-
στός ὁ νέος Ἀδάμ, ἐτέχθη βασιλεύς, 
ἐπὶ τοῦ θρόνου μου· καὶ βασιλεύει 
σήμερον, ὁ ἔχων τὴν βασιλείαν 
ἀσάλευτον. Ἡ στεῖρα τίκτει, τὴν 
Θεοτόκον, καὶ τροφὸν τῆς ζωῆς 

ἡμῶν.   
Μετὰ τὴν β́  Στιχολογίαν, ἕτερα 

Ἦχος  β΄. 

Τὸν λίθον τοῦ μνήματος, σφρα-
γισθῆναι μὴ κωλύσας, τὴν πέτραν 
τῆς πίστεως ἀναστάς, παρέσχες 
πᾶσι, Κύριε, δόξα σοι.  

Δόξα Πατρί…  

Τῶν Μαθητῶν σου ὁ χορός, σὺν 
μυροφόροις Γυναιξίν, ἀγάλλεται 
συμφώνως· κοινὴν γὰρ ἑορτὴν σὺν 
αὐτοῖς ἑορτάζομεν, εἰς δόξαν καὶ 
τιμὴν τῆς σῆς Ἀναστάσεως, καὶ δι' 
αὐτῶν, φιλάνθρωπε Κύριε, τῷ λαῷ 
σου παράσχου τὸ μέγα ἔλεος. 

Καὶ νῦν… 

 Μετὰ τὴν β' Στιχολογίαν  

Ἦχος δ'  

Κατεπλάγη Ἰωσὴφ 

Ἐκ τῆς ῥίζης Ἰεσσαί, καὶ ἐξ 
ὀσφύος τοῦ Δαυΐδ, ἡ θεόπαις Μα-
ριάμ, τίκτεται σήμερον ἡμῖν, καὶ 
νεουργεῖται, ἡ σύμπασα καὶ θε-
ουργεῖται. Συγχάρητε ὁμοῦ, ὁ 

οὐρανός καὶ ἡ γῆ· αἰνέσατε αὐτήν, 
αἱ πατριαὶ τῶν ἐθνῶν, Ἰωακεὶμ 

εὐφραίνεται, καὶ Ἄννα πανη-
γυρίζει κραυγάζουσα· Ἡ στεῖρα 
τίκτει, τὴν Θεοτόκον, καὶ τροφὸν 
τῆς ζωῆς ἡμῶν. 

Τὸ διὰ τὸν Πολυέλεον. Ἦχος πλ. δ΄ 

Κάθισμα. Τὸ προσταχθὲν μυστικῶς. 

Ἀγαλλιάσθω οὐρανός, γῆ 
εὐφραινέσθω· ὁ τοῦ Θεοῦ γὰρ 

οὐρανός, ἐν γῇ ἐτέχθη, ἡ Θεόνυμ-
φος αὕτη ἐξ ἐπαγγελίας. Ἡ στεῖρα 
βρέφος θηλάζει τὴν Μαριὰμ· καὶ 
χαίρει ἐπὶ τῷ τόκῳ Ἰωακείμ. 
Ῥάβδος λέγων ἐτέχθη μοι, ἐξ ἧς τὸ 
ἄνθος Χριστός, ἐβλάστησεν ἐκ 
ῥίζης Δαυΐδ. Ὄντως θαῦμα 
παράδοξον! 

Δόξα... Καὶ νῦν... Τὸ αὐτὸ 

Τὰ Ἀναστάσιμα Εὐλογητάρια. 
Καταλιμπάνονται 

Συναπτὴ μικρά καὶ ἡ Ἐκφώνησις 

 Ὅτι ηὐλόγηταί σου… 

Ἡ Ὑπακοή. Ἦχος Β΄. 

Μετὰ τὸ Πάθος πορευθεῖσαι ἐν 
τῷ μνήματι πρὸς τὸ μυρίσαι τὸ 
σῶμά σου αἱ γυναῖκες Χριστὲ ὁ 
Θεός, εἶδον Ἀγγέλους ἐν τῷ τάφῳ 
καὶ ἐξέστησαν· φωνῆς γὰρ ἤκουον 
ἐξ αὐτῶν, ὅτι ἀνέστη ὁ Κύριος, δω-
ρούμενος τῷ κόσμῳ τὸ μέγα ἔλεος. 

ΑΝΑΒΑΘΜΟΙ 

Ἀντίφωνον Ά 

Ἐν τῷ οὐρανῷ τὰ ὄμματα, 
ἐκπέμπω μου τῆς καρδίας, πρὸς σὲ 

Σωτήρ, σῶσόν με σῇ ἐπιλάμψει.  

Ἐλέησον ἡμᾶς τοὺς πταίοντάς 
σοι πολλὰ καθ' ἑκάστην ὥραν, ὦ 
Χριστέ μου, καὶ δὸς πρὸ τέλους 
τρόπους, τοῦ μετανοεῖν σοι. 

Δόξα Πατρί… Καὶ νῦν… 

Ἁγίῳ Πνεύματι, τὸ βασιλεύειν 
πέλει, τὸ ἁγιάζειν, τὸ κινεῖν τὴν 
κτίσιν· Θεὸς γάρ ἐστιν, ὁμοούσιος 
Πατρὶ καὶ Λόγῳ. 

Ἀντίφωνον Β́ 

Εἰ μὴ ὅτι Κύριος ἦν ἐν ἡμῖν, τὶς 
ἱκανὸς σῷος φυλαχθῆναι, ἐκ τοῦ 

ἐχθροῦ ἅμα, καὶ ἀνθρωποκτόνου; 

Τοῖς ὁδοῦσιν αὐτῶν, μὴ παρα-
δῷς Σῶτερ τὸν σὸν δοῦλον, λέο-
ντος τρόπον κατ' ἐμοῦ κινοῦνται· 
καὶ γὰρ οἱ ἐχθροί μου. 

Δόξα Πατρί…Καὶ νῦν… 

Ἁγίῳ Πνεύματι, ζωαρχία καὶ 
γέρας· πάντα γὰρ τὰ κτιστά, ὡς 
Θεὸς ὢν δυναμοῖ, συντηρεῖ ἐν Πα-
τρὶ δι' Υἱοῦ δέ. 

Ἀντίφωνον Γ́ 

Οἱ πεποιθότες ἐπὶ Κύριον, 
ἐοίκασιν ὄρει τῷ ἁγίῳ, οἳ οὐδαμῶς 
σαλεύονται, προσβολαῖς τοῦ 
Βελίαρ. 

Ἐν ἀνομίαις χεῖρας αὐτῶν μὴ 
ἐκτεινάτωσαν οἱ θείως ζῶντες· οὐ 

γὰρ ἐᾷ Χριστός, τῇ ῥάβδῳ τὸν 
κλῆρον αὐτοῦ.  

Δόξα Πατρί…Καὶ νῦν… 

Ἁγίῳ Πνεύματι, προσπηγάζει 
πᾶσα σοφία, ἔνθεν χάρις Ἀπο-
στόλοις, καὶ τοῖς ἄθλοις κα-

ταστέφονται Μάρτυρες, καὶ 
Προφῆται ὁρῶσι. 

Προκείμενον Ἦχος δ' 

Μνησθήσομαι τοῦ ὀνόματός σου 
ἐν πάσῃ γενεᾷ καὶ γενεᾷ. (Δὶς) 

Στίχ. Ἐξηρεύξατο ἡ καρδία μου 

λόγον ἀγαθόν. 

Μνησθήσομαι τοῦ ὀνόματός σου 
ἐν πάσῃ γενεᾷ καὶ γενεᾷ. 

Ἡ Τάξις τοῦ Ἑωθινοῦ Εὐαγγελίου 

Ἦχος β΄. 

Πᾶσα πνοὴ αἰνεσάτω τὸν Κύριον. 

Πᾶσα πνοὴ αἰνεσάτω τὸν Κύριον. 

Στίχ, Αἰνεῖτε τὸν Θεὸν ἐν τοῖς 

ἁγίοις αὐτοῦ, αἰνεῖτε αὐτὸν ἐν στε-
ρεώματι τῆς δυνάμεως αὐτοῦ. 

Πᾶσα πνοὴ αἰνεσάτω τὸν 
Κύριον. 

ΕΩΘΙΝΟΝ  

 

Τῷ  

Δόξα σοι, Κύριε, δόξα σοι. 

 
Ὁ Προεστὼς ἢ ὁ Ἀναγνώστης: 

Ἀνάστασιν Χριστοῦ θεασάμε-
νοι, προσκυνήσωμεν Ἅγιον, 

Κύριον, Ἰησοῦν τὸν μόνον ἀναμάρ-
τητον. Τὸν Σταυρόν σου, Χριστέ, 
προσκυνοῦμεν, καὶ τὴν ἁγίαν σου 
Ἀνάστασιν ὑμνοῦμεν καὶ δοξάζο-
μεν. Σὺ γὰρ εἶ Θεὸς ἡμῶν, ἐκτὸς 
σοῦ ἄλλον οὐκ οἴδαμεν, τὸ ὄνομά 
σου ὀνομάζομεν. Δεῦτε πάντες οἱ 
πιστοί, προσκυνήσωμεν τὴν τοῦ 

Χριστοῦ ἁγίαν Ἀνάστασιν, ἰδοὺ 
γὰρ ἦλθε διὰ τοῦ Σταυροῦ, χαρὰ 
ἐν ὅλῳ τῷ κόσμῳ. Διὰ παντὸς 
εὐλογοῦντες τὸν Κύριον, ὑμνοῦμεν 
τὴν Ἀνάστασιν αὐτοῦ. Σταυρὸν 
γὰρ ὑπομείνας δι’ ἡμᾶς, θανάτῳ 
θάνατον ὤλεσεν. 

Καὶ εὐθὺς ὁ Ν’ Ψαλμὸς εἰς ἦχον β΄ 

Ἐλέησόν με ὁ Θεὸς κατὰ τὸ 
μέγα ἔλεός σου καὶ κατὰ τὸ 
πλῆθος των οἰκτιρμῶν σου ἐξάλει-
ψον τὸ ἀνόμημά μου. 

Ἐπὶ πλεῖον πλῦνόν με ἀπὸ τῆς 
ἀνομίας μου καὶ ἀπὸ τῆς ἁμαρτίας 
μου καθάρισόν με. 

Ὅτι τὴν ἀνομίαν μου ἐγὼ 
γινώσκω καὶ ἡ ἁμαρτία μου 
ἐνώπιόν μου ἐστὶ διὰ παντὸς. 

Σοὶ μόνῳ ἥμαρτον καὶ τὸ πο-
νηρὸν ἐνώπιόν σου ἐποίησα ὅπως 
ἂν δικαιωθῇς ἐν τοῖς λόγοις σου 

καὶ νικήσῃς ἐν τῷ κρίνεσθαί σε. 

Ἰδοὺ γὰρ ἐν ἀνομίαις συ-
νελήφθην καὶ ἐν ἁμαρτίαις 
ἐκίσσησέ με ἡ μήτηρ μου. 

Ἰδοὺ γὰρ ἀλήθειαν ἠγάπησας τὰ 
ἄδηλα καὶ τὰ κρύφια τῆς σοφίας 
σου ἐδήλωσάς μοι. 

Ῥαντιεῖς με ὑσσώπῳ καὶ καθα-
ρισθήσομαι πλυνεῖς με καὶ ὑπὲρ 
χιόνα λευκανθήσομαι. 

Ἀκουτιεῖς μοι ἀγαλλίασιν καὶ 
εὐφροσύνην ἀγαλλιάσονται ὀστέα 

τεταπεινωμένα. 

Ἀπόστρεψον τὸ πρόσωπόν σου 
ἀπὸ τῶν ἁμαρτιῶν μου καὶ πάσας 
τὰς ἀνομίας μου ἐξάλειψον. 

Καρδίαν καθαρὰν κτίσον ἐν ἐμοὶ 
ὁ Θεὸς καὶ πνεῦμα εὐθὲς ἐγκαίνι-
σον ἐν τοῖς ἐγκάτοις μου. 

Μὴ ἀποῤῥίψῃς με ἀπὸ τοῦ 
προσώπου σου καὶ τὸ Πνεῦμα σου 
τὸ ἅγιον μὴ ἀντανέλῃς ἀπ’ ἐμοῦ. 

Ἀπόδος μοι τὴν ἀγαλλίασιν τοῦ 
σωτηρίου σου καὶ πνεύματι ἡγεμο-
νικῷ στήριξόν με. 

Διδάξω ἀνόμους τὰς ὁδούς σου 
καὶ ἀσεβεῖς ἐπὶ σὲ ἐπιστρέψουσιν. 

Ῥῦσαί με ἐξ αἱμάτων ὁ Θεὸς, ὁ 
Θεὸς τῆς σωτηρίας μου, ἀγαλ-
λιάσεται ἡ γλῶσσά μου τὴν δικαι-
οσύνην σου. 

Κύριε, τὰ χείλη μου ἀνοίξεις, καὶ 
τὸ στόμα μου ἀναγγελεῖ τὴν 
αἴνεσίν σου. 

Ὅτι εἰ ἠθέλησας θυσίαν ἔδωκα 
ἂν ὁλοκαυτώματα οὐκ εὐδοκήσεις. 

Θυσία τῷ Θεῷ, πνεῦμα συντε-
τριμμένον καρδίαν συντετριμμένην 
καὶ τεταπεινωμένην ὁ Θεὸς οὐκ 
ἐξουδενώσει. 

Ἀγάθυνον, Κύριε, ἐν τῇ εὐδοκίᾳ 
σου τὴν Σιὼν, καὶ οἰκοδομηθήτω 
τὰ τείχη Ἱερουσαλήμ. 

Τότε εὐδοκήσεις θυσίαν δικαι-
οσύνης ἀναφορὰν καὶ ὁλοκαυ-
τώματα. 

 Τότε ἀνοίσουσιν ἐπὶ τὸ θυσια-
στήριόν σου μόσχους, καὶ ἐλέησόν 
με ὁ Θεός. 

Δόξα Πατρὶ… Ἦχος β΄ 

Ταῖς τῆς Θεοτόκου, πρεσβείαις 
Ἐλεῆμον, ἐξάλειψον τὰ πλήθη, τῶν 
ἐμῶν ἐγκλημάτων. 

Καὶ νῦν… 

Ταῖς τῆς Θεοτόκου, πρεσβείαις 
Ἐλεῆμον, ἐξάλειψον τὰ πλήθη, τῶν 
ἐμῶν ἐγκλημάτων.   

Στίχ. Ἐλέησόν με, ὁ Θεός, κατὰ 

τὸ μέγα ἔλεός σου, καὶ κατὰ τὸ 
πλῆθος τῶν οἰκτιρμῶν σου ἐξάλει-
ψον τὸ ἀνόμημά μου. 

Τὸ Ἰδιόμελον 

Ἦχος δ'   

Ἡ παγκόσμιος χαρά, ἐκ τῶν δι-
καίων ἀνέτειλεν ἡμῖν, ἐξ Ἰωακεὶμ 

καὶ τῆς Ἄννης, ἡ πανύμνητος Παρ-
θένος, ἥτις δι᾿ ὑπερβολὴν ἀγαθότη-
τος, ναὸς Θεοῦ ἔμψυχος γίνεται, 
καὶ μόνη κατὰ ἀλήθειαν, Θεοτόκος 
γνωρίζεται. Αὐτῆς ταῖς ἱκεσίαις 
Χριστὲ ὁ Θεός, τῷ κόσμῳ τὴν 
εἰρήνην κατάπεμψον, καὶ ταῖς ψυ-
χαῖς ἡμῶν τὸ μέγα ἔλεος. 

Σῶσον ὁ Θεὸς τὸν λαὸν σου… 

Κύριε, ἐλέησον. Κύριε, ἐλέησον. 
Κύριε, ἐλέησον.(δ΄) 

Ἐλέει καὶ οἰκτιρμοῖς… 

ΚΑΝΟΝΕΣ 

ὁ Ἀναστάσιμος εἰς δ́ 

ᾨδὴ α΄.  

Ἦχος  Β΄ . Ὁ Εἱρμός. 

Ἐν βυθῷ κατέστρωσέ ποτε, τὴν 
Φαραωνίτιδα, πανστρατιὰν ἡ ὑπε-
ροπλος δύναμις, σαρκωθεὶς ὁ Λό-
γος δέ, τὴν παμμόχθηρον ἁμαρτίαν 
ἐξήλειψεν, ὁ δεδοξασμένος Κύριος· 
ἐνδόξως γὰρ δεδόξασται».  

Στίχ. Δόξα τῇ ἁγίᾳ ἀναστάσει 
σου, Κύριε.  

Ὁ τοῦ κόσμου ἄρχων ἀγαθέ, ᾧ 
ἀπεγραψάμεθα, τῇ ἐντολῇ τῇ σῇ μὴ 

πειθαρχήσαντες, τῷ Σταυρῷ σου 
κέκριται· προσβαλὼν γάρ σοι ὡς 
θνητῷ, περιπέπτωκε τῷ τῆς 
ἐξουσίας κράτει σου, καὶ ἀσθενὴς 
διήλεγκται. 

Στίχ. Δόξα τῇ ἁγίᾳ ἀναστάσει 
σου, Κύριε. 

Λυτρωτὴς τοῦ γένους τῶν βρο-
τῶν, καὶ τῆς ἀκηράτου ζωῆς 
ἀρχηγός, εἰς τὸν κόσμον ἐλήλυθας· 
τῇ γὰρ Ἀναστάσει σου, διεσπάρα-

ξας τοῦ θανάτου τὰ σπάργανα, ἣν 
δοξολογοῦμεν ἅπαντες· ἐνδόξως 
γὰρ δεδόξασται. 

Στίχ. Ὑπεραγία Θεοτόκε, 
σῶσον ἡμᾶς.        Θεοτοκίον 

Ὑπερτέρα πέφηνας Ἁγνή, 
πάσης ἀοράτου τε, καὶ ὁρατῆς ἀει-
πάρθενε κτίσεως· τὸν γὰρ κτίστην 
τέτοκας, ὡς ηὐδόκησε σαρκωθῆναι 
ἐν μήτρᾳ σου, ᾧ σὺν παρρησίᾳ 

πρέσβευε, σωθῆναι τὰς ψυχὰς 
ἡμῶν.   

Τοῦ Μηναίου 

 Κανών α', ᾨδὴ α', τῆς Θεοτόκου  

Ἦχος β'. Δεῦτε λαοί, ᾄσωμεν…  

Στίχ. Ὑπεραγία Θεοτόκε, σῶσον 

ἡμᾶς. 

Δεῦτε πιστοί, Πνεύματι θείῳ 
γηθόμενοι, τὴν ἐξ ἀκάρπου σήμε-
ρον, ἐπιδημήσασαν, εἰς βροτῶν σω-
τηρίαν, ἀειπάρθενον Κόρην, ὕμνοις 
τιμήσωμεν. (Δὶς) 

Στίχ. Ὑπεραγία Θεοτόκε, σῶσον 

ἡμᾶς.  

Χαῖρε σεμνή, Μήτηρ καὶ δούλη 
Χριστοῦ τοῦ Θεοῦ, ἡ τῆς ἀρχαίας 
πρόξενος, μακαριότητος, τῶν 

ἀνθρώπων τῷ γένει, σὲ πάντες 
ἐπαξίως, ὕμνοις δοξάζομεν. 

Στίχ. Ὑπεραγία Θεοτόκε, σῶσον 

ἡμᾶς. 

Ἡ τῆς ζωῆς, τίκτεται σήμερον 
γέφυρα, δι' ἧς βροτοὶ ἀνάκλησιν, 
τῆς καταπτώσεως, τῆς εἰς ᾍδου 
εὑρόντες, Χριστὸν τὸν ζωοδότην, 
ὕμνοις δοξάζουσιν. 

Κανὼν δεύτερος. 

ᾨδὴ α΄. Ἦχος πλ. δ΄ 

Τῷ συντρίψαντι πολέμους. 

Στίχ. Ὑπεραγία Θεοτόκε, σῶσον 

ἡμᾶς. 

Χορευέτω πᾶσα κτίσις, 
εὐφραινέσθω καὶ Δαυΐδ, ὅτι ἐκ 
φυλῆς αὐτοῦ, καὶ ἐκ τοῦ σπέρμα-
τος αὐτοῦ, προῆλθε ῥάβδος, ἄνθος 

φέρουσα τὸν Κύριον, καὶ λυτρωτὴν 
τοῦ παντός. 

Στίχ. Ὑπεραγία Θεοτόκε, σῶσον 

ἡμᾶς. 

Ἡ Ἁγία τῶν Ἁγίων, ἐν ἁγίῳ ἱερῷ 
βρέφος ἀνατίθεται, ἀνατραφῆναι 

ἐκ χειρὸς Ἀγγέλου· πάντες οὖν πι-
στῶς συνεορτάσωμεν, ἐν τῇ γεν-
νήσει αὐτῆς. 

Στίχ. Ὑπεραγία Θεοτόκε, σῶσον 

ἡμᾶς. 

Στεῖρα ἄγονος ἡ Ἄννα, ἀλλ' οὐκ 
ἄτεκνος Θεῷ· ἤδη γὰρ προώριστο, 
ἐκ γενεῶν ἁγνῆς Παρθένου Μήτηρ· 
ὅθεν ὁ τῆς κτίσεως ἐβλάστησε, 

Κτίστης ἐν δούλου μορφῇ. 

Στίχ. Ὑπεραγία Θεοτόκε, σῶσον 

ἡμᾶς. 

Σὲ τὴν ἄσπιλον ἀμνάδα, τὴν τὸ 
ἔριον Χριστῷ, μόνην ἐκ κοιλίας 

σου προσαγαγοῦσαν, τὴν ἡμῶν 
οὐσίαν, πάντες ἐκ τῆς Ἄννης τι-
κτομένην σε, ὕμνοις γεραίρομεν. 

Δόξα... 

Τρία ἄναρχα δοξάζω, τρία ἅγια 
ὑμνῶ, τρία συναΐδια, ἐν οὐσιότητι 

μιᾷ κηρύττω· εἷς γὰρ ἐν Πατρὶ Υἱῷ 
καὶ Πνεύματι, δοξολογεῖται Θεός. 

Καὶ νῦν... Θεοτοκίον 

Τὶς ἑώρακε παιδίον, ὃ οὐκ 
ἔσπειρε πατήρ, γάλακτι τρεφόμε-

νον; ἢ ποῦ τεθέαται παρθένος 
Μήτηρ; Ὄντως ὑπὲρ ἔννοιαν 
ἀμφότερα, Θεογεννῆτορ ἁγνή 

ᾨδὴ γ΄.  

Ἦχος  β΄. Ὁ Εἱρμός. 

Ἐξήνθησεν ἡ ἔρημος, ὡσεὶ κρί-
νον Κύριε, ἡ τῶν ἐθνῶν στειρεύ-
ουσα, Ἐκκλησία τῇ παρουσίᾳ σου, 
ἐν ᾗ ἐστερεώθη ἡ καρδία μου».  

Στίχ. Δόξα τῇ ἁγίᾳ ἀναστάσει 

σου, Κύριε. 

Ἡ κτίσις ἐν τῷ πάθει σου, 
ἠλλοιοῦτο βλέπουσα, ἐν εὐτελεῖ 

προσχήματι, ὑπ' ἀνόμων, μυκτη-
ριζόμενον, τὸν ἑδράσαντα πάντα 
θείῳ νεύματι. 

Στίχ. Δόξα τῇ ἁγίᾳ ἀναστάσει 

σου, Κύριε. 

Ἐκ χοὸς κατ' εἰκόνα με, τῇ χειρί 
σου ἔπλασας, καὶ συντριβέντα 
πάλιν δέ, εἰς χοῦν θανάτου δι' 
ἁμαρτίαν Χριστέ, συγκαταβὰς εἰς 

ᾅδην συνανέστησας. 

Στίχ. Ὑπεραγία Θεοτόκε, σῶσον 

ἡμᾶς.        Θεοτοκίον 

Τὰ τάγματα ἐξέστησαν, τῶν 
Ἀγγέλων Πάναγνε, καὶ τῶν 
ἀνθρώπων ἔφριξαν, αἱ καρδίαι ἐπὶ 
τῷ τόκῳ σου· διὀ σε Θεοτόκε, 
πίστει σέβομεν. 

Τοῦ Μηναίου 

Κανὼν α΄.  ᾨδὴ γ΄. 

Ἦχος β΄. Στερέωσον ἡμᾶς. 

Στίχ. Ὑπεραγία Θεοτόκε, σῶσον 

ἡμᾶς.  

Ἀμέμπτως τῷ Θεῷ πολιτευ-
σάμενοι, τὴν πάντων ἐκύησαν σω-
τηρίαν, οἱ θεόφρονες γεννήτορες, 
τῆς τὸν Κτίστην τεκούσης καὶ Θεὸν 
ἡμῶν. (Δὶς) 

Στίχ. Ὑπεραγία Θεοτόκε, σῶσον 

ἡμᾶς. 

Ὁ πᾶσι τὴν ζωὴν πηγάζων 
Κύριος, ἐκ στείρας προήγαγε τὴν 
Παρθένον· ἣν εἰσδῦναι κατηξίωσε, 
μετὰ τόκον φυλάξας ἀδιάφθορον. 

Στίχ. Ὑπεραγία Θεοτόκε, σῶσον 

ἡμᾶς. 

Τῆς Ἄννης τὸν καρπὸν Μαρίαν 
σήμερον, τὴν βότρυν κυήσασαν ζω-
ηφόρον, ὡς Θεοτόκον ἀνυμνήσω-

μεν, προστασίαν τε πάντων καὶ 
βοήθειαν.  

Κανών δεύτερος. 

ᾨδή γ΄. Ἦχος πλ. δ΄. 

Ἐστερεώθη ἡ καρδία μου ἐν Κυρίῳ.  

 Στίχ. Ὑπεραγία Θεοτόκε, 

σῶσον ἡμᾶς. 

Εὐλογημένη ἡ κοιλία σου 
σώφρων Ἄννα· καρπὸν γὰρ ἤνθησε 
παρθενίας, τὴν ἀσπόρως τὸν τρο-
φέα τῆς κτίσεως, τεκοῦσαν καὶ λυ-

τρωτὴν Ἰησοῦν. 

Στίχ. Ὑπεραγία Θεοτόκε, σῶσον 

ἡμᾶς. 

Σὲ μακαρίζει Ἀειπάρθενε πᾶσα 
κτίσις, ἐξ Ἄννης σήμερον γεννη-
θεῖσαν, τὴν ἐκ ῥίζης Ἰεσσαὶ ῥάβδον 
ἄχραντον, τὸ ἄνθος Χριστὸν βλα-
στήσασαν. 

Στίχ. Ὑπεραγία Θεοτόκε, σῶσον 

ἡμᾶς. 

Σὲ ἀνωτέραν πάσης κτίσεως Θε-
οτόκε, δεικνύων ἄχραντε ὁ Υἱός 
σου, τὴν ἐξ Ἄννης μεγαλύνει σου 
γέννησιν, καὶ πάντας εὐφραίνει 
σήμερον. 

Στίχ. Ὑπεραγία Θεοτόκε, σῶσον 

ἡμᾶς. 

Ἀνατραφεῖσα εἰς τὰ Ἅγια τῷν 
Ἁγίων, Παρθένε ἄχραντε Θεοτόκε, 
ἀνωτέρα ἀνεδείχθης τῆς κτίσεως, 
τὸν Κτίστην σαρκὶ κυήσασα.  

Δόξα... 

Σὲ προσκυνοῦμεν Πάτερ ἄναρχε 
τῇ οὐσίᾳ, ὑμνοῦμεν ἄχρονον τὸν 
Υἱόν σου, καὶ τὸ Πνεῦμα συναΐδιον 
σέβομεν, ὡς ἕνα τὰ τρία φύσει 
Θεόν. 

Καὶ νῦν... Θεοτοκίον 

Τὸν φωτοδότην καὶ ἀρχίζωον 
τῷν ἀνθρώπων, τεκοῦσα ἄχραντε 
Θεοτόκε, ἀνεδείχθης θησαυρὸς τῆς 

ζωῆς ἡμῶν, καὶ πύλη τοῦ 
ἀπροσίτου φωτός. 

Συναπτὴ μικρά καὶ ἡ Ἐκφώνησις 

Ὅτι σὺ εἶ ὁ Θεὸς ἡμῶν,… 

Κοντάκιον Ἀναστάσιμον. 

Ἦχος Β΄. 

Τὰ ἄνω ζητῶν 

Ἀνέστης Σωτήρ, ἐκ τάφου Πα-
ντοδύναμε καὶ ᾍδης ἰδών, τὸ 
θαῦμα ἐξεπλήττετο, καὶ νεκροὶ 
ἀνίσταντο, καὶ ἡ κτίσις ἰδοῦσα 
συγχαίρει σοι, καὶ ὁ Ἀδάμ συ-
ναγάλλεται, καὶ κόσμος Σωτήρ 
μου ἀνυμνεῖ σε ἀεί.  

Ὁ Οἶκος 

Σὺ εἶ τὸ φῶς τῶν ἐσκοτισμένων, 
σὺ εἶ ἡ ἀνάστασις πάντων καὶ ἡ 
ζωὴ τῶν βροτῶν καὶ πάντας συ-
νανέστησας, τοῦ θανάτου τὸ 
κράτος Σωτὴρ σκυλεύσας, καὶ τοῦ 

ᾍδου τὰς πύλας συντρίψας Λόγε, 
καὶ οἱ θνητοὶ κατιδόντες τὸ θαῦμα 
ἐθαύμαζον, καὶ πᾶσα κτίσις συγ-
χαίρει ἐν τῇ σῇ Ἀναστάσει, 
Φιλάνθρωπε. Διὸ καὶ πάντες δο-
ξάζομεν, καὶ ὑμνοῦμεν τὴν σὴν συ-
γκατάβασιν, καὶ κόσμος Σωτήρ 
μου ἀνυμνεῖ σε ἀεί.   

Κάθισμα  Ἦχος δ΄  

Κατεπλάγη Ἰωσὴφ. 

Ἡ Παρθένος Μαριάμ, καὶ Θε-
οτόκος ἀληθῶς, ὡς νεφέλη τοῦ φω-
τός, σήμερον ἔλαμψεν ἡμῖν, καὶ ἐκ 
Δικαίων προέρχεται εἰς δόξαν 
ἡμῶν. Οὐκ ἔτι ὁ Ἀδὰμ κατακρίνε-
ται· ἡ Εὔα τῷν δεσμῶν ἠλευθέρω-
ται· καὶ διὰ τοῦτο κράζομεν 
βοῶντες, ἐν παρρησίᾳ τῇ μόνῃ 

Ἁγνῇ· Χαρὰν μηνύει, ἡ γέννησίς 
σου, πάσῃ τῇ οἰκουμένῃ. 

Δόξα... Καὶ νῦν... Τὸ αὐτό.   

Συναπτὴ μικρά καὶ ἡ Ἐκφώνησις 

Σὺ γὰρ εἶ ὁ Βασιλεύς...  

Κοντάκιον τοῦ μηναίου 

Ἦχος δ' 

Αὐτόμελον 

Ἰωακεὶμ καὶ Ἄννα ὀνειδισμοῦ 
ἀτεκνίας, καὶ Ἀδὰμ καὶ Εὔα, ἐκ 
τῆς φθορᾶς τοῦ θανάτου, ἠλευ-
θερώθησαν, Ἄχραντε, ἐν τῇ ἁγίᾳ 

γεννήσει σου· αὐτὴν ἑορτάζει καὶ ὁ 
λαός σου, ἐνοχῆς τῶν πταισμάτων, 
λυτρωθεὶς ἐν τῷ κράζειν σοι· Ἡ 
στεῖρα τίκτει τὴν Θεοτόκον, καὶ 
τροφὸν τῆς ζωῆς ἡμῶν.  

Ὁ Οἶκος  

Ἡ προσευχὴ ὁμοῦ καὶ στεναγ-
μός, τῆς στειρώσεως καὶ ἀτε-
κνώσεως Ἰωακείμ τε καὶ Ἄννης, 
εὐπρόσδεκτος, καὶ εἰς τὰ ὦτα 

Κυρίου ἐλήλυθε, καὶ ἐβλάστησαν 
καρπὸν ζωηφόρον τῷ κόσμῳ· ὁ μὲν 
γὰρ προσευχὴν ἐν τῷ ὄρει ἐτέλει, ἡ 
δὲ ἐν παραδείσῳ ὄνειδος φέρει· 
ἀλλὰ μετὰ χαράς, ἡ στεῖρα τίκτει 
τὴν Θεοτόκον, καὶ τροφὸν τῆς ζωῆς 
ἡμῶν. 

Σ υ ν α ξ ά ρ ι ο ν 

Τῇ Η' τοῦ αὐτοῦ μηνός, τὸ 
Γενέθλιον τῆς Ὑπεραγίας Δε-
σποίνης ἡμῶν Θεοτόκου καὶ ἀει-

παρθένου Μαρίας. 

Στίχοι 

Πάσας ἀληθῶς, Ἄννα, νικᾷς μη-
τέρας,  

Μήτηρ ἕως ἂν σὴ γένηται 
θυγάτηρ.  

Ἐξάγαγε πρὸς φῶς Θεομήτορα 
ὀγδόῃ Ἄννα. 

Τῇ αὐτῇ ἡμέρᾳ, οἱ Ἅγιοι 
αὐτάδελφοι, Ῥοῦφος καὶ ρου-
φιανός, ξίφει τελειοῦνται. 

Στίχοι 

Κλίνων ἑαυτὸν Ῥουφιανὸς τῷ 
ξίφει, 

Μένω σε, φησί, Ῥοῦφε, μὴ 

μέλλῃς, ἕπου. 

Τῇ αὐτῇ ἡμέρᾳ, ὁ Ἅγιος 
Σεβῆρος ξίφει τελειοῦται. 

Στίχοι 

Ἕτοιμός εἰμι πρὸς τὸ πᾶν οἴσειν 
πάθος,  

Σεβῆρος εἶπε, καὶ πρὸς με τὸ 

ξίφος; 

Τῇ αὐτῇ ἡμέρᾳ, ὁ Ἅγιος Ἀρ-
τεμίδωρος πυρὶ τελειοῦται. 

Στίχοι 

Ἀρτεμίδωρος ὡς καθάλλεσθαι 
σθένει,  

Καὶ τοῦ πυρὸς φλέγοντος ἔργῳ 

δεικνύει. 

Ὁ Ἅγιος νεομάρτυς Ἀθανάσιος 
ὁ ἐν Θεσσαλονίκῃ μαρτυρήσας 
κατὰ τὸ 1774 ἀγχόνῃ τελειοῦται. 

Ταῖς τῶν Ἁγίων σου πρε-
σβείαις, Χριστέ  ὁ Θεός, ἐλέησον 
ἡμᾶς. Ἀμήν. 

Καταβαίαι τῆς Ὑψώσεως τοῦ 

Τιμίου Σταυροῦ  

Ὠδὴ α’.  Ἦχος  πλ. δ΄. 

Σταυρὸν χαράξας Μωσῆς, ἐπ' 
εὐθείας ῥάβδῳ, τὴν Ἐρυθρὰν 
διέτεμε, τῷ Ἰσραὴλ πεζεύσαντι, 
τὴν δὲ ἐπιστρεπτικῶς, Φαραὼ τοῖς 
ἅρμασι, κροτήσας ἥνωσεν, ἐπ' 
εὔρους διαγράψας, τὸ ἀήττητον 
ὅπλον. Διὸ Χριστῷ ᾂσωμεν, τῷ 

Θεῷ ἡμῶν, ὅτι δεδόξασται.  
  Ὠδὴ γ΄. 

Ῥάβδος εἰς τύπον τοῦ μυστηρίου 
παραλαμβάνεται, τῷ βλαστῷ γὰρ 
προκρίνει τὸν ἱερέα. Τῇ στει-
ρευούσῃ δὲ πρῴην, Ἐκκλησία νῦν 
ἐξήνθησε, ξύλον Σταυροῦ,εἰς 
κράτος καὶ στερέωμα. 

 Ὠδὴ δ΄. 

Εἰσακήκοα Κύριε, τῆς οἰκο-
νομίας σου τὸ μυστήριον, κα-
τενόησα τὰ ἔργα σου, καὶ ἐδόξασά 
σου τὴν θεότητα.  

Ὠδὴ ε΄. 

Ὢ τρισμακάριστον ξύλον! ἐν ᾧ 
ἐτάθη Χριστός, ὁ Βασιλεὺς καὶ 
Κύριος΄ δι’ οὗ πέπτωκεν ὁ ξύλῳ 
ἀπατήσας, τῷ ἐν σοὶ δελεασθείς, 

Θεῷ τῷ προσπαγέντι σαρκί, τῷ 
παρέχοντι, τὴν εἰρήνην ταῖς ψυχαῖς 
ἡμῶν. 

Ὠδὴ ς΄. 

Νοτίου θηρὸς ἐν σπλάγχνοις, 
παλάμας Ἰωνᾶς, σταυροειδῶς 
διεκπετάσας, τὸ σωτήριον πάθος 

προδιετύπου σαφῶς. Ὅθεν τριήμε-
ρος ἐκδύς, τὴν ὑπερκόσμιον 
Ἀνάστασιν ὑπεζωγράφησε, τοῦ 
σαρκὶ προσπαγέντος Χριστοῦ τοῦ 
Θεοῦ, καὶ τριημέρῳ ἐγέρσει τὸν 
κόσμον φωτίσαντος.  

Ὠδὴ ζ΄. 

Ἔκνοον πρόσταγμα τυράννου, 
δυσσεβοῦς, λαοὺς ἐκλόνησε, πνέον 
ἀπειλῆς, καὶ δυσφημίας θεοστυ-
γοῦς. Ὅμως τρεῖς Παῖδας οὐκ 
ἐδειμάτωσε θυμὸς θηριώδης, οὐ 
πῦρ βρόμιον΄ ἀλλ' ἀντηχοῦντι δρο-
σοβόλῳ πνεύματι, πυρὶ συνόντες 
ἔψαλλον΄ ὁ ὑπερύμνητος τῶν Πα-

τέρων καὶ ἡμῶν, Θεὸς εὐλογητὸς 
εἶ.  

Ὠδὴ η΄. 

Αἰνοῦμεν, εὐλογοῦμεν καὶ προ-
σκυνοῦμεν τὸν Κύριον. 

Εὐλογεῖτε Παῖδες, τῆς Τριάδος 
ἰσάριθμοι, Δημιουργὸν Πατέρα 
Θεόν, ὑμνεῖτε τὸν συγκαταβάντα 
Λόγον, καὶ τὸ πῦρ εἰς δρόσον με-
ταποιήσαντα, καὶ ὑπερυψοῦτε, τὸ 
πᾶσι ζωὴν παρέχον, Πνεῦμα 
πανάγιον εἰς τοὺς αἰῶνας 

 

Τὴν Θεοτόκον καὶ μητέρα τοῦ 
φωτὸς… 

Κανών α', ᾨδὴ θ', τῆς Θεοτόκου 

Ἦχος β' 

Ὁ Εἱρμὸς  

Ἡ τὸν πρὸ ἡλίου φωστῆρα, τὸν 
Θεὸν ἐξανατείλαντα, σωματικῶς 
ἡμῖν ἐπιδημήσαντα, ἐκ λαγόνων 
παρθενικῶν, ἀφράστως σω-

ματώσα-σα, εὐλογημένη πάναγνε, 
σὲ Θεοτόκε μεγαλύνομεν. (Δίς) 

Στίχ. Ὑπεραγία Θεοτόκε, σῶσον 

ἡμᾶς. 

Ὁ τοῖς ἀπειθοῦσι λαοῖς, ἐξ 
ἀκροτόμου βλύσας νάματα, τοῖς 
εὐπειθοῦσιν ἔθνεσι χαρίζεται, ἐκ 
λαγόνων στειρωτικῶν, καρπὸν εἰς 

εὐφροσύνην ἡμῖν, σὲ Θεομῆτορ 
ἄχραντε, ἣν ἐπαξίως μεγαλύνομεν. 

Στίχ. Ὑπεραγία Θεοτόκε, σῶσον 

ἡμᾶς. 

Τὴν τῆς ἀποτόμου ἀρχαίας, 
ἀναιρέτιν ἀποφάσεως, καὶ τῆς 
Προμήτορος τὴν ἐπανόρθωσιν, τὴν 
τοῦ γένους τῆς πρὸς Θεὸν αἰτίαν 
οἰκειώσεως, τὴν πρὸς τὸν Κτίστην 

γέφυραν, σὲ Θεοτόκε μεγαλύνο-
μεν.  

Κανών β', 

 ᾨδὴ θ', τῆς Θεοτόκου 

Ἦχος πλ. δ' 

Ὁ Εἱρμὸς 

Ἀλλότριον τῶν μητέρων ἡ παρ-
θενία, καὶ ξένον ταῖς παρθένοις ἡ 
παιδοποιΐα· ἐπὶ σοὶ Θεοτόκε 
ἀμφότερα ᾠκονομήθη. Διὸ σε 
πᾶσαι αἱ φυλαὶ τῆς γῆς, ἀπαύστως 
μακαρίζομεν. (Δίς) 

Στίχ. Ὑπεραγία Θεοτόκε, σῶσον 

ἡμᾶς. 

Ἐπάξιον Θεομῆτορ τῆς σῆς 
ἁγνείας, τὸν τόκον ἐκληρώσω δι᾿ 
ἐπαγγελίας· τῇ ποτὲ γὰρ ἀκάρπῳ, 
θεόβλαστος καρπὸς ἐδόθης· διὸ σε 
πᾶσαι αἱ φυλαὶ τῆς γῆς, ἀπαύστως 
μακαρίζομεν. 

Στίχ. Ὑπεραγία Θεοτόκε, σῶσον 

ἡμᾶς. 

Πεπλήρωται τοῦ βοῶντος ἡ 
προφητεία, φησὶ γάρ· Ἀναστήσω 
σκηνὴν τὴν πεπτωκυῖαν, τοῦ ἱεροῦ 
Δαυΐδ, ἐν σοί, Ἄχραντε προτυπω-
θεῖσαν, δι᾿ ἧς ὁ σύμπας τῶν 
ἀνθρώπων χοῦς, εἰς σῶμα ἀνε-
πλάσθη Θεῷ. 

Στίχ. Ὑπεραγία Θεοτόκε, σῶσον 

ἡμᾶς. 

Τὰ σπάργανα προσκυνοῦμέν 
σου Θεοτόκε, δοξάζομεν τὸν δόντα 
καρπὸν τῇ πρώην στείρᾳ, καὶ 
ἀνοίξαντα μήτραν, τὴν ἄγονον ἐκ 
παραδόξου· ποιεῖ γὰρ πάντα ὅσα 
βούλεται, Θεὸς ὢν παντεξούσιος. 

Στίχ. Ὑπεραγία Θεοτόκε, σῶσον 

ἡμᾶς. 

Ἐβλάστησας νυμφοτόκε Ἄννα 
θεόφρον, ἐκ μήτρας παρ᾽ ἐλπίδα, 

καὶ ἐξ ἐπαγγελίας, παρθενόφυτον 
ἄνθος, θεόβλαστον ἁγνείας κάλλος· 

διὸ σε πάντες μακαρίζομεν, ὡς 
ῥίζαν τῆς ζωῆς ἡμῶν. 

Δόξα... 

Ἀλλότριον τοῖς ἀνόμοις ἐστὶ δο-
ξάζειν, τὴν ἄναρχον Τριάδα, Πα-
τέρα καὶ Υἱόν τε, καὶ τὸ Ἅγιον 
Πνεῦμα, τὴν ἄκτιστον παγκρα-
τορίαν, δι᾿ ἧς ὁ σύμπας κόσμος 

ἥδρασται, τῷ νεύματι τοῦ κράτους 
αὐτῆς.  

Καὶ νῦν... Θεοτοκίον 

Ἐχώρησας ἐν γαστρί σου Παρ-
θενομῆτορ, τὸν ἕνα τῆς Τριάδος 
Χριστὸν τὸν Βασιλέα, ὃν ὑμνεῖ 
πᾶσα κτίσις, καὶ τρέμουσιν οἱ ἄνω 
θρόνοι· αὐτὸν δυσώπει παν-
σεβάσμιε, σωθῆναι τὰς ψυχὰς 
ἡμῶν. 

Καταβασία Ὠδὴ θ΄.   

Μυστικῶς εἶ Θεοτόκε Παράδει-
σος, ἀγεωργήτως βλαστήσασα Χρι-
στόν, ὑφ᾿ οὗ τὸ τοῦ Σταυροῦ, ζω-
ηφόρον ἐν γῇ, πεφυτούργηται δέν-
δρον· δι᾿ οὗ νῦν ὑψουμένου, προ-
σκυνοῦντες αὐτόν, σὲ μεγαλύνο-

μεν.  

Συναπτὴ μικρά καὶ ἡ Ἐκφώνησις 

Ὅτι σὲ αἰνοῦσι πᾶσαι αἱ δυνάμεις… 

ΕΞΑΠΟΣΤΕΙΛΑΡΙΑ 

Ἦχος β΄. 

Ἅγιος Κύριος ὁ Θεὸς ἡμῶν. 

Ἅγιος Κύριος ὁ Θεὸς ἡμῶν. 

Ὑψοῦτε Κύριον τὸν Θεὸν ἡμῶν 
καὶ προσκυνεῖτε τῷ ὑποποδίῳ τῶν 
ποδῶν αὐτοῦ. 

Ὅτι ἅγιος ἐστι. 

ΕΞΑΠΟΣΤΕΙΛΑΡΙΟΝ ΙΑ', 

Ἦχος β΄,   

Τοῖς μαθηταίς συνέλθωμεν.» 

Μετὰ τὴν θείαν Ἔγερσιν, τρὶς 
τῷ Πέτρῳ, φιλεῖς με, πυθόμενος ὁ 
Κύριος τῶν ἰδίων προβάτων, προ-
βάλλεται ποιμενάρχην, ὃς ἰδὼν ὃν 
ἠγάπα, ὁ Ἰησοῦς ἑπόμενον, ἤρετο 
τὸν Δεσπότην. Οὗτος δὲ τί; Ἐὰν 
θέλω, ἔφησε, μένειν τοῦτον, ἕως 
καὶ πάλιν ἔρχομαι, τί πρὸς σὲ φίλε 
Πέτρε; 

Ἐξαποστειλάριον  

Ἦχος β' 

Γυναῖκες ἀκουτίσθητε… 

 Ἀγάλλονται τὰ πέρατα, τῆς 
οἰκουμένης σήμερον, ἐν τῇ γεννήσει 

σου Κόρη, Θεοκυῆτορ Μαρία, καὶ 
ἀπειρόγαμε νύμφη· ἐν ᾗ τῶν 
φυσάντων σε, τὸ λυπηρὸν διέλυ-
σας, τῆς ἀτεκνίας ὄνειδος, καὶ τῆς 
Προμήτορος Εὔας, τὴν ἐν τῷ 
τίκτειν κατάραν.  

Ἐξαποστειλάριον 

Ἦχος β' 

Γυναῖκες ἀκουτίσθητε 

Ἀδὰμ ἀνακαινίσθητι, καὶ Εὔα 
μεγαλύνθητι, Προφῆται σὺν Ἀπο-
στόλοις, χορεύσατε καὶ Δικαίοις, 
κοινὴ χαρὰ ἐν τῷ κόσμῳ, Ἀγγέλων 

τε καὶ ἀνθρώπων, ἐκ τῶν Δικαίων 
σήμερον, Ἰωακεὶμ καὶ τῆς Ἄννης, 
γεννᾶται ἡ Θεοτόκος. 

ΑΙΝΟΙ.  Ἦχος β΄. 

Πᾶσα πνοὴ αἰνεσάτω τὸν Κύ-
ριον. Αἰνεῖτε τὸν Κύριον ἐκ τῶν 
οὐρανῶν· αἰνεῖτε αὐτὸν ἐν τοῖς 
ὑψίστοις. Σοὶ πρέπει ὕμνος τῷ 
Θεῷ. 

Αἰνεῖτε αὐτόν, πάντες οἱ Ἄγγε-
λοι αὐτοῦ· αἰνεῖτε αὐτόν, πᾶσαι αἱ 

δυνάμεις αὐτοῦ. Σοὶ πρέπει ὕμνος 
τῷ Θεῷ. 

Στιχηρὰ Ἀναστάσιμα δ΄. 

Στίχ. Τοῦ ποιῆσαι ἐν αὐτοῖς 

κρῖμα ἔγγραπτον· δόξα αὕτη ἔσται 
πᾶσι τοῖς ὁσίοις αὐτοῦ. 

Πᾶσα πνοή, καὶ πᾶσα κτίσις, σὲ 
δοξάζει Κύριε, ὅτι διὰ τοῦ Σταυ-
ροῦ τὸν θάνατον κατήργησας, ἵνα 

δείξῃς τοῖς λαοῖς, τὴν ἐκ νεκρῶν 
σου Ἀνάστασιν, ὡς μόνος 
φιλάνθρωπος. 

Στίχ. Αἰνεῖτε τὸν Θεὸν ἐν τοῖς 

Ἁγίοις αὐτοῦ, αἰνεῖτε αὐτὸν ἐν 
στερεώματι τῆς δυνάμεως αὐτοῦ. 

Εἰπάτωσαν Ἰουδαῖοι, πῶς οἱ 
στρατιῶται ἀπώλεσαν τηροῦντες 
τὸν Βασιλέα; διατὶ γὰρ ὁ λίθος οὐκ 
ἐφύλαξε τὴν πέτραν τῆς ζωῆς; ἢ 
τὸν ταφέντα δότωσαν, ἢ 
ἀναστάντα προσκυνείτωσαν, λέγο-
ντες σὺν ἡμῖν· Δόξα τῷ πλήθει τῶν 

οἰκτιρμῶν σου. Σωτὴρ ἡμῶν δόξα 
σοι. 

Στίχ. Αἰνεῖτε αὐτὸν ἐπὶ ταῖς δυ-

ναστείαις αὐτοῦ, αἰνεῖτε αὐτὸν 
κατὰ τὸ πλῆθος τῆς μεγαλωσύνης 
αὐτοῦ. 

Χαίρετε λαοί, καὶ ἀγαλλιᾶσθε, 
Ἄγγελος ἐκάθισεν εἰς τὸν λίθον 
τοῦ μνήματος· αὐτὸς ἡμᾶς εὐηγ-
γελίσατο εἰπών· Χριστὸς ἀνέστη ἐκ 
νεκρῶν, ὁ Σωτὴρ τοῦ κόσμου, καὶ 
ἐπλήρωσε τὰ σύμπαντα εὐωδίας. 
Χαίρετε Λαοί, καὶ ἀγαλλιᾶσθε. 

Στίχ.  Αἰνεῖτε αὐτὸν ἐν ἤχῳ σάλ-

πιγγος, αἰνεῖτε αὐτὸν ἐν ψαλτηρίῳ 
καὶ κιθάρᾳ. 

Ἄγγελος μὲν τὸ Χαῖρε, πρὸ τῆς 
σῆς συλλήψεως Κύριε, τῇ Κεχαρι-

τωμένῃ ἐκόμισεν, Ἄγγελος δὲ τὸν 
λίθον τοῦ ἐνδόξου σου μνήματος, 

ἐν τῇ σῇ Ἀναστάσει ἐκύλισεν. Ὁ 
μὲν ἀντὶ τῆς λύπης, εὐφροσύνης 
σύμβολα μηνύων, ὁ δὲ ἀντὶ 
θανάτου, Δεσπότην ζωοδότην κη-

ρύττων ἡμῖν. Διὸ βοῶμέν σοι· 
Εὐεργέτα τῶν ἁπάντων, Κύριε 
δόξα σοι. 

Εἶτα ψάλλομεν Στιχηρὰ Προσόμοια γ΄ 

δευτεροῦντες τὸ α. 

Ἦχος α΄. Ὢ τοῦ παραδόξου θαύματος. 

 Στίχ.  Αἰνεῖτε αὐτὸν ἐν τυ-

μπάνῳ καὶ χορῶ, αἰνεῖτε αὐτὸν ἐν 
χορδαῖς καὶ ὀργάνω. 

Ὢ τοῦ παραδόξου θαύματος! ἡ 
πηγὴ τῆς ζωῆς, ἐκ τῆς στείρας 
τίκτεται, ἡ χάρις καρπογονεῖν, λα-

μπρῶς ἀπάρχεται. Εὐφραίνου 
Ἰωακείμ, τῆς Θεοτόκου γεννήτωρ 
γενόμενος, οὐκ ἔστιν ἄλλος ὡς σύ, 
τῶν γηγενῶν γεννητόρων θεόλη-
πτε· ἡ γὰρ θεοδόχος Κόρη, τοῦ 
Θεοῦ τὸ σκήνωμα, τὸ πανάγιον 
ὀρος, διὰ σοῦ ἡμῖν δεδώρηται. 

Στίχ.  Αἰνεῖτε αὐτὸν ἐν κυμ-

βάλοις εὐήχοις, αἰνεῖτε αὐτὸν ἐν 
κυμβάλοις ἀλαλαγμοῦ. Πᾶσα πνοὴ 
αἰνεσάτω τὸν Κύριον. 

Ὢ τοῦ παραδόξου θαύματος! ἡ 
πηγὴ τῆς ζωῆς, ἐκ τῆς στείρας 
τίκτεται, ἡ χάρις καρπογονεῖν, λα-
μπρῶς ἀπάρχεται. Εὐφραίνου 
Ἰωακείμ, τῆς Θεοτόκου γεννήτωρ 
γενόμενος, οὐκ ἔστιν ἄλλος ὡς σύ, 
τῶν γηγενῶν γεννητόρων θεόλη-

πτε· ἡ γὰρ θεοδόχος Κόρη, τοῦ 
Θεοῦ τὸ σκήνωμα, τὸ πανάγιον 
ὀρος, διὰ σοῦ ἡμῖν δεδώρηται. 

Στίχ. Ἄκουσον, θύγατερ, καὶ 

ἴδε, καὶ κλῖνον τὸ οὖς σου, καὶ 
ἐπιλάθου τοῦ λαοῦ σου, καὶ τοῦ 

οἴκου τοῦ πατρός σου, καὶ ἐπιθυ-
μήσει ὁ Βασιλεὺς τοῦ κάλλους σου.  

Ὢ τοῦ παραδόξου θαυματος! ὁ 
ἐκ στείρας καρπός, ἀναλάμψας 
νεύματι, τοῦ πάντων Δημιουργοῦ, 
καὶ παντοκράτορος, εὐτόνως τὴν 
κοσμικήν, τῶν ἀγαθῶν διαλέλυκε 

στείρωσιν. Μητέρες σὺν τῇ Μητρί, 
τῆς Θεοτόκου χορεύσατε κράζου-
σαι· Κεχαριτωμένη χαῖρε, μετὰ 
σοῦ ὁ Κύριος, ὁ παρέχων τῷ 
κόσμῳ, διὰ σοῦ τὸ μέγα ἔλεος. 

Στίχ. Τὸ πρόσωπόν σου λιτα-

νεύσουσιν οἱ πλούσιοι τοῦ λαοῦ.  

Στήλη σωφροσύνης ἔμψυχος, 
καὶ λαμπρὸν δοχεῖον, ἀποστίλβον 
χάριτι, ἡ Ἄννα ἡ εὐκλεής, φανεῖσα 
τέτοκε, τὴν πρόβολον ἀληθῶς, τῆς 
παρθενίας τὸ θεῖον ἀπάνθισμα, τὴν 
πάσαις παρθενικαῖς, καὶ παρ-
θενίας ποθούσαις τὸ χάρισμα, τὸ 

τῆς παρθενίας κάλλος, ἐμφανῶς 
βραβεύουσαν, καὶ παρέχουσαν 
πᾶσι, τοῖς πιστοῖς τὸ μέγα ἔλεος.  

Δόξα Πατρί… 

Ἦχος πλ. β'  

Αὕτη ἡμέρα Κυρίου, ἀγαλ-
λιᾶσθε λαοί· ἰδοὺ γὰρ τοῦ φωτὸς ὁ 
νυμφών, καὶ ἡ βίβλος τοῦ λόγου 
τῆς ζωῆς, ἐκ γαστρὸς προελήλυθε· 
καὶ ἡ κατὰ ἀνατολὰς πύλη ἀποκυ-
ηθεῖσα, προσμένει τὴν εἴσοδον, τοῦ 

Ἱερέως τοῦ μεγάλου, μόνη καὶ 
μόνον εἰσάγουσα Χριστὸν εἰς τὴν 
οἰκουμένην, πρὸς σωτηρίαν τῶν 
ψυχῶν ἡμῶν. 

Καὶ νῦν… ἦχος β΄  

Ὑπερευλογημένη ὑπάρχεις, Θε-
οτόκε Παρθένε, διὰ γὰρ τοῦ ἐκ σοῦ 

σαρκωθέντος, ὁ ᾍδης ἠχμαλώτι-
σται, ὁ Ἀδὰμ ἀνακέκληται, ἡ κα-
τάρα νενέκρωται, ἡ Εὔα ἠλευθέρω-
ται, ὁ θάνατος τεθανάτωται, καὶ 

ἡμεῖς ἐζωοποιήθημεν, διὸ ἀνυ-
μνοῦντες βοῶμεν. Εὐλογητὸς Χρι-
στὸς ὁ Θεὸς ἡμῶν, ὁ οὕτως εὐδο-
κήσας, δόξα σοι. 

Δοξολογία Μεγάλη 

εἰς ἦχον  β΄. 

Δόξα σοι τῷ δείξαντι τὸ φῶς. 
Δόξα ἐν ὑψίστοις Θεῷ, καὶ ἐπὶ γῆς 
εἰρήνη, ἐν ἀνθρώποις εὐδοκία. 

Ὑμνοῦμέν σε, εὐλογοῦμέν σε, 
προσκυνοῦμέν σε, δοξολογοῦμέν 
σε, εὐχαριστοῦμέν σοι, διὰ τὴν 
μεγάλην σου δόξαν. 

Κύριε βασιλεῦ, ἐπουράνιε Θεέ, 
Πάτερ παντοκράτορ, Κύριε Υἱὲ μο-
νογενές, Ἰησοῦ Χριστέ, καὶ Ἅγιον 
Πνεῦμα. 

Κύριε ὁ Θεός, ὁ ἀμνὸς τοῦ Θεοῦ, 
ὁ Υἱὸς τοῦ Πατρός, ὁ αἴρων τὴν 
ἁμαρτίαν τοῦ κόσμου, ἐλέησον 

ἡμᾶς, ὁ αἴρων τὰς ἁμαρτίας τοῦ 
κόσμου. 

Πρόσδεξαι τὴν δέησιν ἡμῶν, ὁ 
καθήμενος ἐν δεξιᾷ τοῦ Πατρός, 

καὶ ἐλέησον ἡμᾶς. 

Ὅτι σὺ εἶ μόνος Ἅγιος, σὺ εἶ 
μόνος Κύριος, Ἰησοῦς Χριστός, εἰς 

δόξαν Θεοῦ Πατρός. Ἀμήν. 

Καθ’ ἑκάστην ἡμέραν εὐλογήσω 
σε, καὶ αἰνέσω τὸ ὄνομά σου εἰς 

τὸν αἰῶνα, καὶ εἰς τὸν αἰῶνα τοῦ 
αἰῶνος. 

Καταξίωσον, Κύριε, ἐν τῇ ἡμέρᾳ 
ταύτῃ, ἀναμαρτήτους φυλαχθῆναι 
ἡμᾶς. 

Εὐλογητὸς εἶ, Κύριε, ὁ Θεὸς τῶν 
Πατέρων ἡμῶν, καὶ αἰνετὸν καὶ δε-
δοξασμένον τὸ ὄνομά σου εἰς τοὺς 
αἰῶνας. Ἀμήν. 

Γένοιτο, Κύριε, τὸ ἔλεός σου ἐφ’ 
ἡμᾶς, καθάπερ ἠλπίσαμεν ἐπὶ σέ. 

Εὐλογητὸς εἶ, Κύριε, δίδαξόν με 
τὰ δικαιώματά σου. 

Εὐλογητὸς εἶ, Κύριε, δίδαξόν με 
τὰ δικαιώματά σου. 

Εὐλογητὸς εἶ, Κύριε, δίδαξόν με 
τὰ δικαιώματά σου. 

Κύριε, καταφυγὴ ἐγενήθης ἡμῖν, 
ἐν γενεᾷ καὶ γενεᾷ. Ἐγὼ εἶπα΄ 
Κύριε, ἐλέησόν με, ἴασαι τὴν ψυχήν 
μου, ὅτι ἥμαρτόν σοι. 

Κύριε, πρὸς σὲ κατέφυγον, 
δίδαξόν με τοῦ ποιεῖν τὸ θέλημά 
σου, ὅτι σὺ εἶ ὁ Θεός μου. 

Ὅτι παρὰ σοὶ πηγὴ ζωῆς, ἐν τῷ 
φωτί σου ὀψόμεθα φῶς. 

Παράτεινον τὸ ἔλεός σου τοῖς 
γινώσκουσί σε. 

 Ἅγιος ὁ Θεός, Ἅγιος Ἰσχυρός, 
Ἅγιος Ἀθάνατος, ἐλέησον ἡμᾶς. 

Ἅγιος ὁ Θεός, Ἅγιος Ἰσχυρός, 
Ἅγιος Ἀθάνατος, ἐλέησον ἡμᾶς. 

Ἅγιος ὁ Θεός, Ἅγιος Ἰσχυρός, 
Ἅγιος Ἀθάνατος, ἐλέησον ἡμᾶς. 

Δόξα Πατρὶ καὶ Υἱῷ καὶ ἁγίῳ 
Πνεύματι. 

Καὶ νῦν καὶ ἀεὶ καὶ εἰς τοὺς 
αἰῶνας τῶν αἰώνων. Ἀμήν. 

Ἅγιος Ἀθάνατος, ἐλέησον ἡμᾶς. 

Ἅγιος ὁ Θεός,  

Ἅγιος Ἰσχυρός,  

Ἅγιος Ἀθάνατος, ἐλέησον ἡμᾶς.  
καὶ εὐθύς τὸ παρόν  

Ἀναστάσιμον Τροπάριον 

Ἦχος β΄  

Σήμερον σωτηρία τῷ κόσμῳ 
γέγονεν, ᾄσωμεν τῷ ἀναστάντι ἐκ 
τάφου καὶ ἀρχηγῷ τῆς ζωῆς ἡμῶν· 
καθελὼν γὰρ τῷ θανάτῳ τὸν θάνα-
τον, τὸ νῖκος ἔδωκεν ἡμῖν, καὶ τὸ 
μέγα ἔλεος. 

ΕΙΣ ΤΗΝ ΘΕΙΑΝ ΛΕΙΤΟΥΡΓΙΑΝ 

ΑΝΤΙΦΩΝΑ τῆς ἑορτῆς 

Ἀντίφωνον Α΄ 

Ἦχος β́. 

Στίχ.Μνήσθητι Κύριε τοῦ Δαυῒδ 
καὶ πάσης τῆς πραότητος αὐτοῦ. 

Ταῖς πρεσβείαις τῆς Θεοτόκου, 
Σῶτερ σῶσον ἡμᾶς. 

Στίχ. Ἰδοὺ ἠκούσαμεν αὐτὴν ἐν 
Ἐφραθᾷ, εὕρομεν αὐτὴν ἐν τοῖς 
πεδίοις τοῦ δρυμοῦ. 

Ταῖς πρεσβείαις τῆς Θε-
οτόκου… 

Στίχ. Δεδοξασμένα ἐλαλήθη 
περὶ σοῦ ἡ πόλις τοῦ Θεοῦ. 

Ταῖς πρεσβείαις τῆς Θε-
οτόκου… 

Στίχ. Ὁ Θεὸς ἐν μέσῳ αὐτῆς καὶ 
οὐ σαλευθήσεται. 

Ταῖς πρεσβείαις τῆς Θε-
οτόκου… 

Δόξα Πατρί…Καὶ νῦν. 

Ταῖς πρεσβείαις τῆς Θε-
οτόκου… 

Ἀντίφωνον Β΄ 

Ἦχος β́. 

Στίχ. Ὤμοσε Κύριος τῷ Δαυῒδ 

ἀλήθειαν καὶ οὐ μὴ ἀθετήσει 
αὐτήν. 

Σῶσον ἡμᾶς, Υἱὲ Θεοῦ, ὁ 
ἀναστὰς ἐκ νεκρῶν, ψάλλοντάς σοι 
Ἀλληλούϊα. 

Στίχ.Ἐκ καρποῦ τῆς κοιλίας σου 

θήσομαι ἐπὶ τοῦ θρόνου σου. 

Σῶσον ἡμᾶς, Υἱὲ Θεοῦ, ὁ 
ἀναστὰς… 

Στίχ. Ἐκεῖ ἐξανατελῶ κέρας τῷ 

Δαυΐδ, ἡτοίμασα λύχνον τῷ Χριστῷ  

Σῶσον ἡμᾶς, Υἱὲ Θεοῦ, ὁ 
ἀναστὰς.. 

Στίχ.. Ὅτι ἐξελέξατο Κύριος τὴν 

Σιών, ᾑρετίσατο αὐτὴν εἰς κα-

τοικίαν ἑαυτῷ. 

Σῶσον, ἡμᾶς, Υἱὲ Θεοῦ, ὁ 
ἀναστὰς… 

Δόξα Πατρὶ…Καὶ νῦν… 

Ὁ μονογενὴς Υἱὸς καὶ Λόγος τοῦ 
Θεοῦ, ἀθάνατος ὑπάρχων, καὶ κα-
ταδεξάμενος, διὰ τὴν ἡμετέραν 
σωτηρίαν, σαρκωθῆναι ἐκ τῆς 
ἁγίας Θεοτόκου καὶ ἀειπαρθένου 

Μαρίας, ἀτρέπτως ἐνανθρωπήσας, 
σταυρωθείς τε, Χριστὲ ὁ Θεός, 
θανάτῳ θάνατον πατήσας, Εἷς ὢν 
τῆς ἁγίας Τριάδος, συνδοξαζόμε-
νος τῷ Πατρὶ καὶ τῷ ἁγίῳ 
Πνεύματι, σῶσον ἡμᾶς. 

Ἀντίφωνον Γ΄ 

Ἦχος δ́. 

Στίχ. ά. Ὧδε κατοικήσω, ὅτι 

ᾑρετισάμην αὐτήν.  
Ἀπολυτίκιον. Ἦχος δ´. 

Ἡ γέννησίς σου Θεοτόκε, χαρὰν 
ἐμήνυσε πάσῃ τῇ οἰκουμένῃ· ἐκ 
σοῦ γὰρ ἀνέτειλεν ὁ ἥλιος τῆς δι-
καιοσύνης, Χριστὸς ὁ Θεὸς ἡμῶν, 
καὶ λύσας τὴν κατάραν, ἔδωκε τὴν 
εὐλογίαν, καὶ καταργήσας τὸν 
θάνατον, ἐδωρήσατο ἡμῖν ζωὴν τὴν 
αἰώνιον. 

 Στίχ. Ἡγίασε τὸ σκήνωμα 

αὐτοῦ ὁ Ὕψιστος. 

Στίχ. Ἅγιος ὁ ναός σου, θαυμα-

στὸς ἐν δικαιοσύνῃ. 

Μικρὰ Εἴσοδος. 

Εἰσοδικὸν 

Δεῦτε προσκυνήσωμεν καὶ 
προσπέσωμεν Χριστῷ, σῶσον ἡμᾶς 

Υἱὲ Θεοῦ ὁ ἀναστάς ἐκ νεκρῶν….. 

…ψάλλοντάς σοι, Ἀλληλούϊα. 

 Ἀπολυτίκιον. Ἦχος Β́. 

Ὅτε κατῆλθες πρὸς τὸν θάνα-
τον, ἡ ζωὴ ἡ ἀθάνατος, τότε τὸν 
ᾍδην ἐνέκρωσας, τῇ ἀστραπῇ τῆς 

Θεότητος· ὅτε δὲ καὶ τοὺς τε-
θνεῶτας ἐκ τῶν καταχθονίων 
ἀνέστησας, πᾶσαι αἱ Δυνάμεις τῶν 
ἐπουρανίων ἐκραύγαζον· Ζωοδότα 
Χριστὲ ὁ Θεὸς ἡμῶν, δόξα σοι.   

Ἀπολυτίκιον. Ἦχος δ´. 

Ἡ γέννησίς σου Θεοτόκε, χαρὰν 
ἐμήνυσε πάσῃ τῇ οἰκουμένῃ· ἐκ 
σοῦ γὰρ ἀνέτειλεν ὁ ἥλιος τῆς δι-
καιοσύνης, Χριστὸς ὁ Θεὸς ἡμῶν, 
καὶ λύσας τὴν κατάραν, ἔδωκε τὴν 

εὐλογίαν, καὶ καταργήσας τὸν 
θάνατον, ἐδωρήσατο ἡμῖν ζωὴν τὴν 
αἰώνιον. 

Ἀπολυτίκιον τοῦ  Τοῦ Ναοῦ 

Κοντάκιον  Ἦχος δ΄ 

Ἦχος δ΄.  Αὐτόμελον. 

Ἰωακεὶμ καὶ Ἄννα ὀνειδισμοῦ 
ἀτεκνίας, καὶ Ἀδὰμ καὶ Εὔα, ἐκ 
τῆς φθορᾶς τοῦ θανάτου, ἠλευ-
θερώθησαν, Ἄχραντε, ἐν τῇ ἁγίᾳ 
γεννήσει σου· αὐτὴν ἑορτάζει καὶ ὁ 
λαός σου, ἐνοχῆς τῶν πταισμάτων, 
λυτρωθεὶς ἐν τῷ κράζειν σοι· Ἡ 
στεῖρα τίκτει τὴν Θεοτόκον, καὶ 
τροφὸν τῆς ζωῆς ἡμῶν. 

Τρισάγιον Ἀποστόλου 

Ἅγιος ὁ Θεός, ἅγιος ἰσχυρός, 
ἅγιος ἀθάνατος, ἐλέησον ἡμᾶς.(γ΄ ) 

Δόξα Πατρὶ καὶ Υἱῷ καὶ Ἁγίῳ 
Πνεύματι.  

Καὶ νῦν καὶ ἀεὶ καὶ εἰς τοὺς 
αἰῶνας τῶν αἰώνων. Ἀμὴν.  

Ἅγιος ἀθάνατος, ἐλέησον ἡμᾶς.  

Δύναμις. 

Ἅγιος ὁ Θεός, ἅγιος ἰσχυρός, 
ἅγιος ἀθάνατος, ἐλέησον ἡμᾶς. 

 

Ἀπόστολος  

ΚΥΡΙΑΚΗΣ ΠΡΟ ΤΗΣ ΥΨΩ-

ΣΕΩΣ. 

Προκείμενον. Ἦχος πλ. β΄ 

Σῶσον τὸν λαόν σου καὶ εὐλόγη-
σον τὴν κληρονομίαν σου. 

Στίχ. Πρός σέ, Κύριε, κεκράξο-

μαι, ὁ Θεός μου. 

Πρὸς Γαλάτας Ἐπιστολῆς Παύ-
λου τὸ Ἀνάγνωσμα. 

Ἀδελφοί, ἴδετε πηλίκοις ὑμῖν 
γράμμασιν ἔγραψα τῇ ἐμῇ χειρί. 
Ὅσοι θέλουσιν εὐπροσωπῆσαι ἐν 
σαρκί, οὗτοι ἀναγκάζουσιν ὑμᾶς 

περιτέμνεσθαι, μόνον ἵνα μὴ τῷ 
σταυρῷ τοῦ Χριστοῦ διώκωνται· 
οὐδὲ γὰρ οἱ περιτεμνόμενοι αὐτοὶ 
νόμον φυλάσσουσιν, ἀλλὰ θέλουσιν 
ὑμᾶς περιτέμνεσθαι ἵνα ἐν τῇ 
ὑμετέρᾳ σαρκὶ καυχήσωνται. Ἐμοὶ 
δὲ μὴ γένοιτο καυχᾶσθαι εἰ μὴ ἐν 
τῷ σταυρῷ τοῦ Κυρίου ἡμῶν Ἰη-

σοῦ Χριστοῦ, δι’ οὗ ἐμοὶ κόσμος 
ἐσταύρωται κἀγὼ τῷ κόσμῳ. Ἐν 
γὰρ Χριστῷ Ἰησοῦ οὔτε περιτομή 
τι ἰσχύει οὔτε ἀκροβυστία, ἀλλὰ 
καινὴ κτίσις. Καὶ ὅσοι τῷ κανόνι 
τούτῳ στοιχήσουσιν, εἰρήνη ἐπ’ 
αὐτοὺς καὶ ἔλεος, καὶ ἐπὶ τὸν 

Ἰσραὴλ τοῦ Θεοῦ. Τοῦ λοιποῦ 
κόπους μοι μηδεὶς παρεχέτω· ἐγὼ 

γὰρ τὰ στίγματα τοῦ Κυρίου Ἰη-
σοῦ ἐν τῷ σώματί μου βαστάζω. ̔Η 
χάρις τοῦ Κυρίου ἡμῶν Ἰησοῦ Χρι-
στοῦ μετὰ τοῦ πνεύματος ὑμῶν, 

ἀδελφοί· ἀμήν.  

Ἀλληλούϊα. (γ΄) Ἦχος α΄. 

Ὕψωσα ἐκλεκτὸν ἐκ τοῦ λαοῦ 
μου, εὗρον Δαβὶδ τὸν δοῦλόν μου, 
ἐν ἐλαίῳ ἁγίῳ μου ἔχρισα αὐτόν. 

Στίχ. Ἡ γὰρ χείρ μου συναντιλή-

ψεται αὐτῷ, καὶ ὁ βραχίων μου κα-
τισχύσει αὐτόν.  

Δόξα σοι, Κύριε, δόξα σοι. 

Καὶ καθεξῆς ἡ Θεία Λειτουργία τοῦ Ἱε-

ροῦ Χρυσοστόμου 

Εἰς τό, Ἐξαιρέτως 

Κανών β', ᾨδὴ θ', τῆς Ἑορτῆς 

Ἦχος πλ. δ' 

Ὁ Εἱρμὸς 

Ἀλλότριον τῶν μητέρων ἡ παρ-
θενία, καὶ ξένον ταῖς παρθένοις ἡ 
παιδοποιΐα· ἐπὶ σοὶ Θεοτόκε 
ἀμφότερα ᾠκονομήθη. Διὸ σε 
πᾶσαι αἱ φυλαὶ τῆς γῆς, ἀπαύστως 

μακαρίζομεν.  

Κοινωνικὸν 

Ποτήριον σωτηρίου λήψομαι, 
καὶ τὸ ὄνομα Κυρίου ἐπικαλέσο-
μαι. Ἀλληλούϊα. 

ἦχος β΄ 

Εἴδομεν τὸ φῶς τὸ ἀληθινόν, 
ἐλάβομεν Πνεῦμα ἐπουράνιον, 
εὕρομεν πίστιν ἀληθῆ, ἀδιαίρετον 
Τριάδα προσκυνοῦντες, αὕτη γὰρ 
ἡμᾶς ἔσωσεν.   

Ἀμήν ἀμήν ἀμήν. Εἰς ἄφεσιν 
ἁμαρτιῶν καὶ εἰς ζωὴν ταὴν αἰώ-
νιον. 

Πληρωθήτω τό στόμα ἡμῶν 
αἰνέσεως Κύριε, ὅπως ἂν ὑμνήσω-
μεν τήν δόξαν σου, ὅτι ᾐξίωσας 
ἡμᾶς τῶν ᾁγίων σου μετασχεῑν μυ-
στηρίων. Τήρησον ἡμᾶς ἐν τῷ σῷ 
ᾁγιασμῷ ὅλην τήν ἡμέραν μελε-
τῶντας τὴν δικαιοσύνην σου. 
Ἀλληλουΐα. 

Εἴη τὸ ὄνομα Κυρίου εὐλογη-
μένον ἀπό τοῦ νῦν καὶ ἕως τοῦ 
αἰῶνος. (τρίς).                                                             

Ἀπόλυσις 

«῾Ο ἀναστάς ἐκ νεκρῶν…» 

Ἡ Μεταφορὰ Κειμένων   

Καλλιτεχνικὴ ἐπιμέλεια 

ἔγινε ἀπὸ τὸν Βασίλειο Κιαμηλίδη 

Ἱεροψάλτη 

 στὸν Ι.Ν. Ἁγίου Γεωργίου  

Κουλούρας Βέροιας. 

 

 

 

 

 

 

 

 

 

 

 

 

 


